
prashnottararatnamAlikA

ప్రశ్నోత్తరరత్నమాలికా
Document Information

Text title : prashnottararatnamAlikA

File name : prashnottara.itx

Category : vedanta, shankarAchArya

Location : doc_z_misc_shankara

Transliterated by : Sorin Suciu aka SeSe at sorins at hotmail.com

Proofread by : Sorin Suciu aka SeSe at sorins at hotmail.com

Latest update : November 1, 2010

Send corrections to : sanskrit@cheerful.com

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

November 22, 2022

sanskritdocuments.org



prashnottararatnamAlikA

ప్రశ్నోత్తరరత్నమాలికా

కః ఖలు నాలఙ్క్రియతే దృష్టాదృష్టార్థసాధనపటీయాన్    ।
అముయా కణ్ఠస్థితయా   ప్రశ్నోత్తరరత్నమాలికయా  ॥ ౧॥
భగవన్ కిముపాదేయం గురువచనం హేయమపి కిమకార్యమ్ ।
కో గురుః అధిగతతత్త్వః శిష్యహితాయోద్యతః సతతమ్ ॥ ౨॥
త్వరితం కిం కర్తవ్యం విదుషాం సంసారసన్తతిచ్ఛేదః ।
కిం మోక్షతరోర్బీజం సమ్యక్జ్ఞానం  క్రియాసిద్ధమ్   ॥ ౩॥
కః పథ్యతరో ధర్మః కః శుచిరిహ యస్య మానసం శుద్ధమ్  ।
కః పణ్డితో  వివేకీ కిం విషమవధీరణా గురుషు ॥ ౪॥
కిం సంసారే సారం బహుశోఽపి విచిన్త్యమానమిదమేవ ।
కిం మనుజేష్విష్టతమం  స్వపరహితాయోద్యతం జన్మ ॥ ౫॥
మదిరేవ మోహజనకః కః స్నేహః కే చ దస్యవో విషయాః ।
కా భవవల్లి తృష్ణా కో వైరీ  యస్త్వనుద్యోగః ॥ ౬॥
కస్మాద్భయమిహ మరణాదన్ధాదిహ  కో విశిష్యతే రాగీ ।
కః శూరోయో లలనాలోచనబాణైర్న  చ వ్యధితః ॥ ౭॥
పాన్తుం కర్ణాఞ్జలిభిః   కిమమృతమిహయుజ్యతే సదుపదేశః ।
కిం గురుతాయామూలం యదేతదప్రార్థనం   నామ ॥ ౮॥
కిం గహనం స్త్రీచరితం  కశ్చతురోయో న ఖణ్డితస్తేన   ।
కిం దుఃఖం అసన్తోషః కిం లాఘవమధమతోయాచ్ఞా ॥ ౯॥
కిం జీవితమనవద్యం కిం జాడ్యం పాఠతోఽప్యనభ్యాసః ।
కో జాగర్తి వివేకీ కో నిద్రా మూఢతా జన్తోః ॥ ౧౦॥
నలినీదలగతజలవత్తరలం కిం యౌవనం ధనం చాయుః ।
కథయ పునః కే శశినః కిరణసమాః సజ్జనా  ఏవ ॥ ౧౧॥

కో నరకః పరవశతా కిం సౌఖ్యం సర్వసఙ్గవిరతిర్యా  ।
కిం సత్యం భూతహితం ప్రియం  చ కిం ప్రాణినామసవః  ॥ ౧౨॥
కోఽనర్థఫలో  మానః కా సుఖదా సాధుజనమైత్రీ  ।
సర్వవ్యసనవినాశే కో దక్షః సర్వథా త్యాగీ ॥ ౧౩॥
కిం మరణం మూర్ఖత్వం  కిం చానర్ఘం  యదవసరే దత్తమ్ ।
ఆమరణాత్ కిం శల్యం ప్రచ్ఛన్నం  యత్కృతం పాపమ్ ॥ ౧౪॥
కుత్ర విధేయోయత్నో విద్యాభ్యాసే సదౌషధే దానే ।
అవధీరణా క్వ కార్యా ఖలపరయోషిత్పరధనేషు ॥ ౧౫॥
కాహర్నిశమనుచిన్త్యా సంసారాసారతా న తు ప్రమదా  ।
కా ప్రేయసీ  విధేయా కరణా దీనేషు సజ్జనే  మైత్రీ  ॥ ౧౬॥
కణ్ఠగతైరప్యసుభిః   కస్య హ్యాత్మా న శక్యతే జేతుమ్ ।
మూర్ఖస్య  శఙ్కితస్య చ విషాదినో వా కృతఘ్నస్య ॥ ౧౭॥
కః సాధుః సదవృత్తః కమధమమాచక్షతే త్వసద్వృత్తమ్ ।
కేన జితం జగదేతత్సత్యతితిక్షావతా పుంసా ॥ ౧౮॥
కస్మై  నమాంసి దేవాః కుర్వన్తి దయాప్రధానాయ  ।
కస్మాదుద్వేగః స్యాత్సంసారారణ్యతః సుధియః ॥ ౧౯॥
కస్య వశే ప్రాణిగణః  సత్యప్రియభాషిణో  వినీతస్య ।
క్వ స్థాతవ్యం  న్యాయ్యే పథి దృష్టాదృష్టలాభాఢ్యే   ॥ ౨౦॥
కోఽన్ధో యోఽకర్యరతః కో బధిరోయో హితాని న శ‍ృణోతి ।
కోమూకోయః కాలే ప్రియాణి  వక్తుం న జానాతి ॥ ౨౧॥
కిం దానమనాకాఙ్క్షం  కిం మిత్రం  యో నివారయతి పాపాత్ ।
కోఽలఙ్కారః శీలం కిం వాచాం మణ్డనం  సత్యమ్ ॥ ౨౨॥
విద్యుద్విలసితచపలం కిం దుర్జనసఙ్గతిర్యువతయశ్చ   ।
కులశీలనిష్ప్రకమ్పాః కే కలికాలేఽపి సజ్జనా  ఏవ ॥ ౨౩॥
చిన్తామణిరివ దుర్లభమిహ  కిం కథయామి తచ్చతుర్భద్రమ్  ।
కిం తద్వదన్తి భూయో విధుతతమసా విశేషేణ ॥ ౨౪॥
దానం ప్రియవాక్సహితం  జ్ఞానమగర్వం  క్షమాన్వితం శౌర్యమ్ ।

విత్తం త్యాగసమేతం దుర్లభమేతచ్చతుర్భద్రమ్   ॥ ౨౫॥
కిం శోచ్యం కార్పణ్యం సతి విభవే కిం ప్రశస్తమౌదార్యమ్   ।
కః పూజ్యో విద్వద్భిః స్వభావతః సర్వదా వినీతో యః ॥ ౨౬॥
కః కులకమలదినేశః సతి గుణావిభవేఽపియో నమ్రః  ।
కస్య వశే జగదేతత్ప్రియహితవచనస్యధర్మనిరతస్య ॥ ౨౭॥
విద్వన్మనోహరా కా సత్కవితా బోధవనితా చ ।
కం న స్పృశతి విపత్తిః ప్రవృద్ధవచనానువర్తినం   దాన్తమ్ ॥ ౨౮॥
కస్మై  స్పృహయతి కమలా త్వనలసచిత్తాయ నీతివృత్తాయ ।
త్యజతి చ కం సహసా ద్విజగురుసురనిన్దాకరం  చ సాలస్యమ్ ॥ ౨౯॥
కుత్ర విధేయో వాసః సజ్జననికటేఽథవా  కాశ్యామ్ ।
కః పరిహార్యో దేశః పిశునయుతో లుబ్ధభూపశ్చ  ॥ ౩౦॥
కేనాశోచ్యః పురుషః ప్రణతకలత్రేణ   ధీరవిభవేన ।
ఇహ భువనే కః శోచ్యః సత్యపి విభవే నయో దాతా ॥ ౩౧॥
కిం లఘుతాయామూలం ప్రాకృతపురుషేషు యాయాచ్ఞా ।
రామాదపి కః శూరః స్మరశరనిహతో న యశ్చలతి ॥ ౩౨॥
కిమహర్నిశమనుచిన్త్యం భగవచ్చరణం న సంసారః ।
చక్షుష్మన్తోఽప్యన్ధాః  కే స్యుః యే నాస్తికా మనుజాః ॥ ౩౩॥
కః పఙ్గురిహ  ప్రథితో  వ్రజతి  చయో వార్ద్ధకే  తీర్థమ్  ।
కిం తీర్థమపి  చ ముఖ్యం చిత్తమలం యన్నివర్తయతి ॥ ౩౪॥
కిం స్మర్త్తవ్యం పురుషైః  హరినామ సదా నయావనీ భాషా ।
కో హి న వాచ్యః సుధియా పరదోషశ్చానృతం తద్వత్ ॥ ౩౫॥
కిం సమ్పాద్యం మనుజైః  విద్యా విత్తం బలం యశః పుణ్యమ్ ।
కః సర్వగుణవినాశీ లోభః శత్రుశ్చ  కః కామః ॥ ౩౬॥
కా చ సభా పరిహార్యా హీనాయా వృద్ధసచివేన  ।
ఇహ కుత్రావహితః  స్యాన్మనుజః కిల రాజసేవాయామ్ ॥ ౩౭॥
ప్రాణాదపి  కో రమ్యః కులధర్మః సాధుసఙ్గశ్చ  ।
కా సంరక్ష్యా కీర్తిః పతివ్రతా  నైజబుద్ధిశ్చ   ॥ ౩౮॥

కా కల్పలతా లోకే సచ్ఛిష్యాయార్పితా విద్యా ।
కోఽక్షయవటవృక్షః స్యాత్విధివత్సత్పాత్రదత్తదానం  యత్ ॥ ౩౯॥
కిం శస్త్రం  సర్వేషాం యుక్తిః మాతా చ కా ధేనుః ।
కిం ను బలం యద్ధైర్యం  కో మృత్యుః యదవధానరహితత్వమ్ ॥ ౪౦॥
కుత్ర విషం దుష్టజనే  కిమిహాశౌచం భవేతృణం నృణామ్ ।
కిమభయమిహ వైరామ్యం  భయమపి కిం విత్తమేవ సర్వేషామ్ ॥ ౪౧॥
కా దుర్లభా  నరాణాం హరిభక్తిః పాతకం చ కిం హింసా ।
కో హి భగవత్ప్రియః స్యాత్యోఽన్యం నోద్వేజయేదనుద్విగ్నః ॥ ౪౨॥
కస్మాత్ సిద్ధిః  తపసః బుద్ధిః  క్వ ను భూసురే కుతో బుద్ధిః  ।
వృద్ధోపసేవయా  కే వృద్ధా యే ధర్మతత్త్వజ్ఞాః  ॥ ౪౩॥
సమ్భావితస్య మరణాదధికం కిం దుర్యశో భవతి ।
లోకే సుఖీ భవేత్కో ధనవాన్ధనమపి  చ కిం యతశ్చేష్టమ్  ॥ ౪౪॥
సర్వసుఖానాం బీజం కిం పుణ్యం దుఃఖమపి కుతః పాపాత్ ।
కస్యైశ్వర్యం  యః కిల శఙ్కరమారాధయేద్భక్త్యా ॥ ౪౫॥
కో వర్ద్ధతే  వినీతః కో వా హీయేతయో దృప్తః ।
కో న ప్రత్యేతవ్యో  బ్రూతే  యశ్చానృతం శశ్వత్ ॥ ౪౬॥
కుత్రానృతేఽప్యపాపాం  యచ్చోక్తం ధర్మరక్షార్థమ్  ।
కో ధర్మోఽభిమతో యః శిష్టానాం  నిజకులీనానామ్ ॥ ౪౭॥
సాధుబలం కిం దైవం  కః సాధుః సర్వదా తుష్టః  ।
దైవం  కిం యత్సుకృతం కః సుకృతీ శ్లాఘ్యతే  చ యః సద్భిః ॥ ౪౮॥
గృహమేధినశ్చ మిత్రం  కిం భార్యా కో గృహీ చయోయజతే ।
కో యజ్ఞో యః శ్రుత్యా  విహితః శ్రేయస్కరో  నృణామ్ ॥ ౪౯॥
కస్య క్రియా  హి సఫలా యః పునరాచారవాం శిష్టః  ।
కః శిష్టో యో వేదప్రమాణవాం  కో హతః క్రియాభ్రష్టః    ॥ ౫౦॥
కో ధన్యః సంన్యాసీ కో మాన్యః పణ్డితః  సాధుః ।
కః సేవ్యో యో దాతా కో దాతాయోఽర్థితృప్తిమాతనుతే  ॥ ౫౧॥
కిం భాగ్యం దేహవతామారోగ్యం కః ఫలీ కృషికృత్ ।

కస్య న పాపం జపతః కః పూర్ణో యః ప్రజావాం  స్యాత్ ॥ ౫౨॥
కిం దుష్కరం నరాణాం యన్మనసో నిగ్రహః  సతతమ్ ।
కో బ్రహ్మచర్యవాం  స్యాత్యశ్చాస్ఖలితోర్ధ్వరేతస్కః   ॥ ౫౩॥
కా చ పరదేవతోక్తా చిచ్ఛక్తిః  కో జగత్భర్తా ।
సూర్యః సర్వేషాం కో జీవనహేతుః స పర్జన్యః  ॥ ౫౪॥
కః శురోయో భీతత్రాతా  త్రాతా  చ కః సద్గురుః  ।
కో హి జగద్గురురుక్తః  శమ్భుః జ్ఞానం  కుతః శివాదేవ ॥ ౫౫॥
ముక్తిం లభేత కస్మాన్ముకున్దభక్తేః   ముకున్దః  కః ।
యస్తారయేదవిద్యాం కా చావిద్యా యదాత్మనోఽస్ఫూర్తిః ॥ ౫౬॥
కస్య న శోకో యః స్యాద్క్రోధః కిం సుఖం తుష్టిః  ।
కో రాజా రఞ్చనకృత్కశ్చ శ్వా నీచసేవకో యః స్యాత్ ॥ ౫౭॥
కో మాయీ పరమేశః క ఇన్ద్రజాలాయతే  ప్రపఞ్చోఽయమ్  ।
కః స్వప్ననిభో జాగ్రద్వ్యవహారః  సత్యమపి చ కిం బ్రహ్మ  ॥ ౫౮॥
కిం మిథ్యా యద్విద్యానాశ్యం తుచ్ఛం తు శశవిషాణాది ।
కా చానిర్వాచ్యా మాయా కిం కల్పితం ద్వైతమ్  ॥ ౫౯॥
కిం పారమార్థికం  స్యాదద్వైతం  చాజ్ఞతా  కుతోఽనాదిః ।
వపుషశ్చ పోషకం కిం ప్రారబ్ధం   చాన్నదాయి కిం చాయుః ॥ ౬౦॥
కో బ్రహ్మణైరుపాస్యో   గాయత్ర్యర్కాగ్నిగోచరః  శమ్భుః ।
గాయత్ర్యామాదిత్యే  చాగ్నౌ శమ్భ చ కిం ను తత్తత్త్వమ్  ॥ ౬౧॥
ప్రాత్యక్షదేవతా  కా మాతా పూజ్యో గురుశ్చ కః తాతః ।
కః సర్వదేవతాత్మా విద్యాకర్మాన్వితో విప్రః  ॥ ౬౨॥
కశ్చ కులక్షయహేతుః సన్తాపః సజ్జనేషు యోఽకారి ।
కేషామమోఘ వచనం యే చ పునః సత్యమౌనశమశీలాః ॥ ౬౩॥
కిం జన్మ విషయసఙ్గః  కిముత్తరం జన్మ పుత్రః  స్యాత్ ।
కోఽపరిహార్యో మృత్యుః కుత్ర పదం విన్యసేచ్చ దృక్పూతే ॥ ౬౪॥
పాత్రం  కిమన్నదానే క్షుధితం కోఽర్చ్యో హి భగవదవతారః ।
కశ్చ భగవాన్మహేశః శఙ్కరనారాయణాత్మైకః  ॥ ౬౫॥

ఫలమపి భగవద్భక్తేః కిం తల్లోకస్వరుపసాక్షాత్త్వమ్  ।
మోక్షశ్చ కో హ్యవిద్యాస్తమయః కః సర్వవేదభూః అథ చ ఓం ॥ ౬౬॥
ఇత్యేషా కణ్ఠస్థా  ప్రశ్నోత్తరరత్నమాలికా  యేషామ్ ।
తే ముక్తాభరణా ఇవ విమలాశ్చాభాన్తి సత్సమాజేషు ॥ ౬౭॥
॥ ఇతి శ్రీమద్  శఙ్కరాచార్యవిరచితా ప్రశ్నోత్తరరత్నమాలికా  సమాప్తా ॥

